
 

 

6-сы класс 

Контроль диктант 

Карст күлдәре. ( 1 сирек) 

Билдәле булыуынса, Көнбайыш Башҡортостанда һәм Урал алды райондарында 

карст күлдәре күп. һыуҙары тәрәнерәк ятҡан горизонттарға һеңеп бөтөү арҡаһында, 

уларҙың ҡайһы берҙәре ҡороп ҡалған. Шундай ҡороп ҡалған күлдәр урыны, мәҫәлән, 

Асылыкүл менән Ҡандракүл араһында осрай. Карттар һөйләүенсә, боронғо заманда 

бында күлдәр байтаҡ булған. Ваҡыт үтеү менән, улар ҡороп бөткән. Был тирәләге 

Табанлыкүл, Яланкүл, Туҡтаркүл, Таллыкүл, Ташлыкүл, Япаркүл ауылдары янында әле 

ҙур күлдәр юҡ. Ә ауылдарҙың исеме ҡасандыр күлдәр булыуы хаҡында һөйләй. 

(Д. Буракаевтан) 

Эш.  Аҫтына һыҙылған һүҙҙәргә синонимдар табып яҙырға. 

Илгәҙәк ҡошсоҡ  -3 сирек 
(Контроль диктант) 

 
Ҡарлуғас- һәр кем өсөн ҡәҙерле, теләп алынған ҡош. Уның үҙ ҡураһына, ҡыйығының 

аҫтына оя ҡорғанын һәр кем теләй. Беҙҙең дә үҙ ҡарлуғастарыбыҙ бар. Һис юл 

яҙлыҡтырмай, аҙашмай, йылдың йылы һағындырып ҡына килеп етә улар. Килеп етәләр ҙә, 

лапаҫ аҫтына мамыҡтан ,мәтенән оя йүнләргә тотоналар. Иҫке ояларына бер ваҡытта ла 

яҡынламайҙар. 
Арыу-талыу белмәгән ҡошсоҡтар көноҙон осалар ҙа осалар. Уларҙы башҡа бер ҡош та 

ҡыуып етә лә, тота ла алмай. Үҙҙәре -батырҙар, ҡыйыуҙар. Ояларына бер кемде яҡын 

ебәрмәйҙәр. Балаларын ҡурсалап, үҙҙәренән күпкә көслө, күпкә ҙур дошмандарына йән 

аямай ташлана улар. Ҡарлуғас булған ҡураға һайыҫҡан кеүек ҡоштар яҡынлай алмай. 

Хатта уҫал бесәйҙәр ҙә шөрләй ҡарлуғастарҙан. 
 

 ( 4 сирек) 

Контроль диктант 

Һәр саҡ ҡәрҙәш. 

Беҙгә таяныс һәм бер туған ағай кеүек рус халҡы бар. Моңо, тарихы, йолаһы 

туғандай күңелебеҙгә яҡын. Рәсәй илендә көн күргәс, уҡыу йорттарында дәрестәр рус 

телендә алып барыла. Рус менән башҡорт милләте араһындағы мөнәсәбәт 

яҡшырғандан яҡшыра. 

Башҡорттар, ырыу-ҡәбиләләренә бүленеп, борондан Урал итәгендә йәшәй. Улар 

үҙ илен күҙ караһындай һаҡларға тырышҡандар. 

Башҡорттарҙың сабырлығына, йомартлығына, батырлығына рустар һәр саҡ 

таянған, һоҡланған. Бергә ҡатнашып, бер туғандар булып йәшәгәндәр. Бергәләшкәндән 

алып, башҡорттар Рәсәй дәүләте алып барған барлыҡ һуғыштарҙа ла ҡатнашҡан. Батша 

ҡыҫымына сыҙай алмайынса, үҙ хоҡуҡтарын яҡлап бер-бер артлы баш күтәреп торһа 

ла, башҡорт халҡы илдең уртаҡ дошманына ҡаршы барыбер батша ғәскәре менән 

сыҡҡан. Әлеге көндә лә бер-беребеҙгә таяныс булып торабыҙ. 

Рус һәм башҡорт - һәр саҡ ҡәрҙәш. 

                                                                                                   (“Ағиҙел”журналынан) 

Эш. Аҫтына һыҙылған һүҙҙәрҙең ниндәй һүҙ төркөмө булыуын билдәләргә. 

 



 

 

Аңлатма яҙыу. 

 

Беренсе ярты йыллыҡта өйрәнелгәндәр буйынса тест һорауҙарына 

яуап алыу. 

Маҡсат: Уҡыусылар белемен баһалау, системалаштырыу. 

 

Тесты баһалау критерийҙары. 

 

«3» билдәһе-12-17 дөрөҫ яуапҡа, «4»-18-21 дөрөҫ яуапҡа,  

«5»-22-25 дөрөҫ яуапҡа ҡуйыла. Ун берҙән кәм дөрөҫ яуапҡа насар баһа 

ҡуйыла. Эштәр тикшерелеп баһаланғас, йомғаҡлау яһала. 

 

Тест яуаптары түбәндәгесә: 

1-а, 2-а, 3-в, 4-б, 5-б, 6-в, 7-б, 8-в, 9-б, 10-в,  

11-в, 12-б, 13-б, 14-а, 15-а, 16-в, 17-в, 18-б,  

19-а, 20-б, 21-а, 22-б, 23-а, 24-б, 25-б. 

 

 

 

 

 

 

 

 

 

 



 

 

Тест 

1. Исем ниндәй һүҙ төркөмөнә ҡарай? 

А. үҙ аллы 

Б. ярҙамсы 

В. бер төркөмгә лә ҡарамай 

2. Исем нимәне белдерә? 

А. предметтың атамаһын 

Б. эш-хәрәкәтте 

В. предметтың билдәһен 

3. Исемдәр араһында яңғыҙлыҡ исемде тап 

А. Парта 

Б. Урман 

В. Айгөл 

4. Исемдәр араһында уртаҡлыҡ исемде тап 

А. Айнур 

Б. гөлйемеш 

В. Гөлйемеш 

5. Тамыр исемде билдәлә: 

А. ашъяулыҡ 

Б. ҡул 

В. Ағиҙел 

6. Ҡушма исемде тап: 

А. һыу 

Б. таш 

В. ҡараташ 

7. Ҡәҙерлем һүҙендә ниндәй ялғау? 

А. һан ялғауы 

Б. зат ялғауы 

В. күплек ялғауы 

8. Китаптар һүҙендә ниндәй ялғау? 

А. һан ялғауы 

Б. зат ялғауы 

В. күплек ялғауы 

9. Эшсе, балыҡсы, утынлыҡ һүҙҙәре ниндәй һүҙ? 

А. тамыр 

Б. яһалма 

В. ҡушма 

10. Батырмын, матурмын һүҙендә ниндәй ялғау? 

А. күплек ялғауы 

Б. эйәлек заты ялғауы 

В. хәбәрлек заты ялғауы 

11. Исем ниндәй һорауға яуап бирә? 

А. ни эшләй? 

Б. ниндәй? 



В. кем? нимә? 

12. Исемдәр яһалыштары яғынан нисә төркөмгә бүленәләр? 

А. 6   Б. 5    В. 4 

13. Башҡорт телендә нисә килеш бар? 

А. һигеҙ   Б. алты   В. биш 

14. Гимназияға һүҙе ниндәй һорауға яуап була?: 

А. ҡайҙа?   Б. ҡайҙан?   В. нимәлә? 

15. Мәктәптәрҙә  һүҙе ниндәй килештә килгән?: 

А. урын-ваҡыт  Б. сығанаҡ   В. эйәлек  

16. Сифат нимәне белдерә? 

А. предметтың атамаһын 

Б. эш-хәрәкәтте 

В. предметтың билдәһен 

17. Сифат ниндәй һорауға яуап бирә? 

А. ни эшләй? 

Б. нисә? күпме? 

В. ниндәй? ҡайһы? 

18. Аңлатҡан мәғәнәләре буйынса сифаттар нисә төркөмгә бүленә?  

А. өсәү   Б. икәү   В. алтау 

19. Ниндәй сифат дәрәжә менән үҙгәрә? 

А. төп   Б. шартлы   В. яһалма 

20. Нисә сифат дәрәжәләре бар? 

А. бишәү   Б. дүртәү   В. икәү 

21. Һан нимәне белдерә? 

А. предметтың иҫәбен, һаналыу тәртибен 

Б. эш-хәрәкәтте 

В. предметтың билдәһен 

22. Һан ниндәй һорауға яуап бирә? 

А. ни эшләй? 

Б. нисә? күпме? 

В. кем? нимә? 

23. Һандар яһалышы яғынан нисә төркөмгә бүленә? 

А. икәү   Б. өсәү   В. дүртәү 

24. Һандың нисә төркөмсәләре бар? 

А.бишәү   Б. етәү   В.дүртәү 

25. Нимә ул фразеологик берәмектәр? 

А. телдәге бөтә һүҙҙәр йыйылмаһы 

Б. лексик яҡтан өлөштәргә бүленмәгән,бер нисә һүҙҙән тороп, бер генә 

мәғәнә аңлатыусы һүҙҙәр ҡушылмаһы 

В. бер нисә тел өсөн уртаҡ булған һүҙҙәр 

 

 

 

 

 

 



 

Контроль изложение 

Ҡарға асык ауыҙмы? 

Мин диңгеҙ яры буйлап әкрен генә атлап барам. Көн тыныс, ел юҡ. Ана, тулҡындар 

за тауыш-тынһыҙ ғына сайҡала. Диңгеҙ өҫтөнә күҙ һалам. Ни күрәм: бер ҡош балыҡҡа 

һунар итә. Баклан икән. Бына ул ҙур ғына балыҡты эләктерҙе лә ярға ултырҙы. 

Кыҙыҡһыныуымды еңә алмайынса, ҡош янына яҡынлашам. 

Шул саҡ көтөлмәгән хәл булды. Баклан эргәһенә, ҡанаттарын кәйелтеп, ҡарға килеп 

ҡунды. Балыҡҡа ымһына ине ул. Ә бакланға ҡарғаның килеүе оҡшаманы, буғай. 

Йәнәһе, был табыштың хужаһы бар. Асыуын белдереп ҡараны, тик иғтибар итмәне 

теге. Етмәһә, бакландың алдына уҡ килеп ултырҙы. Хәҙер нисек түҙеп тораһың инде. 

Баклан балығын ҡалдырҙы ла һөжүмгә ташланды. 

Бына бер мин генә күҙәтеп тормағанмын икән. Тағы бер баклан әллә ҡайҙан пәйҙә 

булды. Ул да балыҡты эләктерергә уйлай ине. Китте талаш. Ике баклан бер- береһен 

ҡыуып, баҫтырыша башланы. Ә ҡарға, ошонан файҙаланып, әҙер табышты суҡырға 

тотондо. Тик ашап өлгөрмәне. Табыш эйәһе килеп етте, уның ауыҙынан балыҡты 

тартып алып, һоғондо ла ҡуйҙы. 

Ҡарға баклан тирәләй әйләнә башланы. Башын бер уңға, бер һулға бороп, балыҡты 

эҙләне. Баклан аптырабыраҡ ҡарап торҙо ла диңгеҙгә төшөп йөҙөп китте. Ә ҡарға тағы 

унан ҡалманы бит. Вертолет кеүек баклан өҫтөнән осто. Уның тағы балыҡ тоторон көтә 

ине. 

Йыш ҡына ҡарғаның сырын төшөрөп ебәргәнен асыҡ ауыҙлыҡ тип ебәрәләр. Улай 

түгел икән. Балтик диңгеҙендә үҙем шаһит булған ваҡиғанан һуң ҡарға хаҡында 

ҡарашым ҡырҡа үҙгәрҙе. 

(С. Латыповтан) 

Эш.  План төҙөгөҙ, изложение яҙығыҙ 

